
BO‘LAJAK 
O‘QITUVCHILARDA AXLOQIY 
KOMPETENSIYALARNI KASBIY 
FAOLIYATIDA QO‘LLAY OLISH. 
AXLOQNING KELIB CHIQISHI 
VA ASOSLANISH MASALASINI 
NAZARIY TAHLIL QILISH

Shaxayev Bauirjan Seytgaliyevich
Guliston davlat universiteti tayanch doktoranti,
13.00.02 – “Ta’lim va tarbiya nazariyasi va metodikasi”

Annotatsiya: Ushbu maqolada bo‘lajak pedagoglarning kasbiy faoliyatida axloqiy kompetensiyalarni qo‘llay olish masa
lalari nazariy jihatdan tahlil qilingan. Tadqiqotda bo‘lajak o‘qituvchilarning jamoa bilan hamkorlikdagi faoliyati, o‘quvchilar 
bilan ta’lim-tarbiya jarayonida axloqiy me’yor va qadriyatlarning o‘rni hamda axloqning kelib chiqishi va mazmun-mohiyati 
yoritilgan. Shuningdek, bo‘lajak o‘qituvchilarda kasbiy faoliyat jarayonida axloqiy kompetensiyalardan samarali foyda-
lanish usullari va ularning pedagogik ahamiyati asoslab berilgan. Maqola ilmiy-pedagogik jamoatchilik uchun nazariy 
manba sifatida xizmat qiladi.

Kalit so‘zlar: axloq, moralis, prinsip, axloq kodeksi, ideallar va standartlar, axloqiy me’yor, fe‘l-atvor, odat, xarakter, xulq-
atvor, qonun, moda, gedonizm, evdemonizm.
Abstract: This article provides a theoretical analysis of the application of moral competencies by future teachers in their 
professional activities. The study examines the characteristics of cooperative interaction among prospective educators, 
their pedagogical engagement with students in the teaching and learning process, as well as the origin and essential 
nature of morality. In addition, the methods of effectively using moral competencies in professional practice and their ped-
agogical significance are substantiated. The article serves as a theoretical resource for the academic and pedagogical 
community.

Key words: morality, moralis, principle, code of ethics, ideals and standards, moral norm, behavior, habit, character, 
conduct, law, fashion, hedonism, eudaimonism.
Аннотация: В данной статье теоретически анализируются вопросы применения нравственных компетенций буду-
щими педагогами в профессиональной деятельности. В исследовании рассматриваются особенности взаимодей-
ствия будущих учителей в коллективе, их педагогическое сотрудничество с учащимися в процессе обучения и вос-
питания, а также происхождение и сущностное содержание нравственности. Обоснованы методы эффективного 
использования нравственных компетенций в профессиональной деятельности будущих учителей и раскрыта их 
педагогическая значимость. Статья может служить теоретическим источником для научно-педагогической обще-
ственности.

Ключевые слова: нравственность, moralis, принцип, кодекс этики, идеалы и стандарты, нравственная норма, 
поведение, привычка, характер, образ действий, закон, мода, гедонизм, эвдемонизм.

KIRISH
Axloq va etika atamalari asl ma’nosida o‘zaro chambarchas bog‘liqdir. Birinchi axloq (lotincha moralis 

so‘zidan – to‘g‘ri, tarbiyalovchi degan ma’noni bildiradi) odamlarning xulq-atvori va faoliyatini tartibga soluvchi 
eng muhim, obyektiv harakat qiluvchi ijtimoiy institutdir. Shu bilan birga, axloq ijtimoiy ong shaklini va axloqiy 
munosabatlar deb ataladigan maxsus ijtimoiy munosabatlar turini tavsiflaydi. Axloq – etikani o‘rganish predmeti 
bo‘lib, “odat” yoki “turmush tarzi” degan ma’noni anglatadi.

Axloqning zamonaviy qo‘llanilishi xulq-atvor va etikani (yoki axloq falsafasini), ya’ni axloqiy xulq-atvorni 
o‘rganishni anglatadi. Bu jarayonda “axloqiy harakat” va “axloq kodeksi” tushunchalari muhim o‘rin tutadi. 
Mazkur tushunchalar muayyan standartlarga muvofiqlikni anglatadi. Bo‘lajak o‘qituvchilar ish faoliyatida amal 
qilishi lozim bo‘lgan prinsiplar (qoidalar) va kasb burchini axloqiy jihatdan bajarish mezonlarini axloq kodeksi 

hamda boshqa huquqiy hujjatlar asosida amalga oshiradilar. Axloqiy qarorlar qabul qilinadigan eng yuqori 
qadriyatlar odatda normalar, prinsiplar, ideallar yoki standartlar deb ataladi.

Masalan, ba’zi faylasuflar baxtni axloqni baholashimiz kerak bo‘lgan eng oliy qadriyat sifatida tanlaydilar, 
ya’ni baxt – axloqqa amal qilish zarurligi haqidagi xulosaga keladilar. Yunon faylasufi Platon ushbu tamoyil
larning muhimligini ikki ming yil avval ta’kidlab o‘tgan.

Baxt-saodatni me’yor, prinsip, ideal yoki standart sifatida ham ko‘rish mumkin. Baxtga yetaklovchi yo‘l 
axloqning me’yorlari, prinsip va ideallariga amal qilish bilan bog‘liqdir. Oliy maqsad, masalan, inson o‘z oldiga 
maqsad qo‘yib, uni amalga oshirganda, idealga va oliy maqsadga erishgan hisoblanadi.

MAVZUGA OID ADABIYOTLAR SHARHI
Axloq va axloqiy kompetensiyalar masalasi falsafa va pedagogika fanlarida qadimdan tadqiq etib kelinadi. 

Qadimgi yunon faylasuflari Platon va Aristotel axloqni insonning ma’naviy kamoloti va jamiyat barqarorligining 
asosiy omili sifatida talqin qilgan. Platon axloqiy yetuklikni oliy ezgulik va adolat bilan bog‘lagan bo‘lsa, Aristotel 
axloqiy fazilatlarni odat va tarbiya orqali shakllanadigan sifatlar sifatida izohlagan. Ushbu yondashuvlar keyin-
chalik axloqning me’yoriy va tarbiyaviy mohiyatini ochib berishda muhim nazariy asos bo‘lib xizmat qilgan.

Yevropa falsafasida axloq masalasi Immanuil Kant va Georg Gegel asarlarida chuqur tahlil qilingan. Kant 
axloqiy xulq-atvorni burch va vijdon bilan bog‘lab, axloqiy qarorlar insonning ichki mas’uliyatiga tayangan 
holda qabul qilinishini ta’kidlaydi. Gegel esa axloqni huquq, axloq va odob bosqichlari orqali rivojlanadigan 
ijtimoiy hodisa sifatida izohlaydi. Uning qarashlarida axloqiy xatti-harakat jamiyat tomonidan qabul qilingan 
me’yorlarning shaxs ongiga singdirilishi jarayoni bilan bog‘liq holda talqin qilinadi, bu esa pedagogik faoliyatda 
axloqiy kompetensiyalarni shakllantirish uchun muhim nazariy asos yaratadi.

O‘zbekiston pedagogika ilmida ham bo‘lajak o‘qituvchilarda axloqiy va kasbiy kompetensiyalarni rivojlan
tirish masalasi dolzarb yo‘nalish sifatida o‘rganilgan. Xususan, R.G. Safarova bo‘lajak o‘qituvchilarni pedagogik 
hamkorlikka tayyorlash jarayonida kasbiy va axloqiy mas’uliyatning ahamiyatini asoslab bergan. Shuningdek, 
Z.S. Xudoynazarova tadqiqotlarida talabalarda kommunikativ va axloqiy kompetensiyalarni shakllantirishda 
innovatsion yondashuvlarning samaradorligi ko‘rsatib o‘tilgan. O‘zbekiston Respublikasi Prezidentining 2023-
yil 11-sentabrdagi “Oʻzbekiston – 2030” strategiyasi toʻgʻrisida”gi PF-158-sonli1 Farmoni hamda oliy ta’limni 
rivojlantirishga oid normativ-huquqiy hujjatlarda o‘qituvchilarning kasbiy etika va axloqiy kompetensiyalariga 
alohida e’tibor qaratilishi mazkur mavzuning ilmiy va amaliy ahamiyatini tasdiqlaydi.

TADQIQOT METODOLOGIYASI
Mazkur tadqiqotda bo‘lajak o‘qituvchilarda axloqiy kompetensiyalarni kasbiy faoliyatida qo‘llay olish 

masalasini o‘rganishda nazariy-pedagogik yondashuv asos qilib olindi. Tadqiqot ma’lumotlari ilmiy adabiyotlar, 
falsafiy va pedagogik manbalar, normativ-huquqiy hujjatlar hamda axloq va kasbiy etika masalalariga oid ilmiy 
maqolalarni tizimli o‘rganish orqali to‘plandi. Ma’lumotlarni olish jarayonida tahlil va sintez, taqqoslash, umum-
lashtirish hamda mantiqiy tahlil metodlaridan foydalanildi.

Axloqiy kompetensiyalarning mazmun-mohiyatini aniqlashda turli ilmiy qarashlar o‘zaro solishtirilib, 
ularning pedagogik faoliyatdagi ahamiyati tahlil qilindi. Olingan nazariy ma’lumotlar asosida bo‘lajak o‘qituvchi-
larda axloqiy kompetensiyalarni shakllantirishga doir umumiy xulosalar chiqarildi hamda ularning kasbiy faoliyat 
bilan uzviy bog‘liqligi asoslab berildi.

TAHLIL VA NATIJALAR
Axloqiy me’yor biz to‘g‘ri yoki noto‘g‘ri bo‘lgan axloqiy harakatlar to‘g‘risida hukm chiqarishimiz mumkin 

bo‘lgan prinsiplar majmuasidir. Bunga qonun ustavi, diniy nufuz, jamoat fikri yoki vijdonni misol qilib ko‘rsatish 
mumkin. Axloq madaniy va institutsional doirada avloddan avlodga, guruhdan guruhga, shaxsdan shaxsga 
o‘tadi va obyektiv maqomga ega bo‘ladi.

Etika (axloq falsafasi) ijtimoiy axloqni o‘rganadi, axloqiy me’yorlarni shakllantiradi, odamlarni boshqa 
kishilarning manfaatlarini hisobga olishga hamda shu orqali ijtimoiy me’yorlarga rioya qilishga o‘rgatadi. 
Qadimgi Rim madaniyatida “axloq” so‘zi inson hayotining ko‘plab hodisalari va sifatlarini bildirgan: fe‘l-atvor, 
odat, xarakter, xulq-atvor, qonun, moda va boshqalar. Keyinchalik ushbu so‘zdan moralis (xarakterga, odatga 
taalluqli ma’noda) atamasi shakllangan, undan esa eramizning IV-asrida moralitas (axloq) tushunchasi vujudga 
kelgan.

1	 O‘zbekiston Respublikasi Prezidentining 2023-yil 11-sentabrdagi “Oʻzbekiston – 2030” strategiyasi toʻgʻrisida”gi PF-158-sonli Far-
moni: https://lex.uz/ru/docs/-6600413 

Hozirgi vaqtda “etika” so‘zi o‘zining asl ma’nosini saqlagan holda falsafiy fanni anglatadi, axloq esa ushbu 
fan tomonidan o‘rganilayotgan shaxsning haqiqiy hodisalari va sifatlarini ifodalaydi. Axloqiy mavzularning 
o‘zbekcha asosiy prinsipi “xulq” so‘zidir, u xarakter, ehtiros, iroda hamda yaxshi yoki yomon narsaga moyillikni 
qamrab oladi. Shuningdek, axloqni odob asosidagi hayotga yo‘l ko‘rsatadigan, ehtiroslarni jilovlaydigan va 
insonning burch hamda lavozimlarini bajarishga xizmat qiladigan ko‘rsatmalar va qoidalarni o‘z ichiga olgan 
donolikning bir qismi sifatida talqin qilish mumkin.

Axloqiy me’yorlar haqida yetti donishmandga tegishli bo‘lgan ayrim fikrlarni keltirish mumkin: “Yoshi 
ulug‘larni hurmat qil” (Xilon), “Ota-onangni rozi qilishga shoshil” (Fales), “Eski qonunlarga amal qil, biroq ovqa-
tingning yangisini afzal bil” (Periander), “Me’yor – bu eng zo‘r narsadir” (Kleobul), “O‘zboshimchalikni olovdan 
ko‘ra tezroq o‘chirish kerak” (Geraklit) va hokazo.

Ko‘p asrlar davomida faylasuflar va mutafakkirlar ezgulik, burch, vijdon hamda ularning o‘zaro aloqalari 
to‘g‘risida fikr yuritganlar. Jumladan, nemis faylasufi Georg Gegelning fikriga ko‘ra, yaxshilik o‘z rivojlanishida 
uchta bosqichni bosib o‘tadi: huquq, axloq va odob. Gegel g‘oyasiga ko‘ra, “huquq” me’yorlariga amal qilgan 
inson yomon harakatlar yoki jinoyatlarni sodir etmaydi va faqat jazodan qo‘rqgani sababli o‘zini ijtimoiy maqbul 
tarzda tutadi. Agar jazolashning aniq tahdidi mavjud bo‘lmasa, inson osonlik bilan jinoyat yoki qonunbuzarlik 
sodir etishga moyil bo‘lishi mumkin.

“Axloq” me’yorlariga amal qilgan inson esa yomon harakatlar va jinoyatlarni sodir etmaydi, chunki u 
ma’naviy ayblovlardan qo‘rqadi va jamiyatda qabul qilingan yaxshilik va yomonlik mezonlarini anglaydi. Bunday 
shaxs birovning narsasini olmaydi, chunki u “yaxshi odamlar bunday qilmaydi”, “odobli jamiyatda bu qabul qilin-
maydi” yoki “bu axloqsiz ish” ekanligini aniq biladi. Natijada, bunday xulq-atvor jazodan qo‘rqishga emas, balki 
to‘g‘ri va noto‘g‘rini ongli ravishda tushunishga asoslanadi.

“Odob” bosqichida inson o‘zini interiorizatsiya qiladi. Interiorizatsiya – bu tashqi norma, qoidalar, qarash 
yoki qadriyatlarning shaxsning ichki dunyosiga singdirilishi jarayonidir. Ya’ni, inson jamiyat, oila, maktab va 
ijtimoiy muhit ta’siri orqali o‘rgangan qoidalar va qadriyatlarni o‘zining ichki ehtiyojiga aylantiradi. Bu jarayon 
ijtimoiy normalarni ichki qabul qilish orqali, masalan, “navbatni kutish” yoki “atrofni ifloslantirmaslik” kabi odat-
larda namoyon bo‘ladi.

Bugungi kunda axloqqa amal qilishda uchta asosiy omil muhim hisoblanadi: axloqiy huquq, axloqiy din va 
axloqiy qadriyatlar. Axloqning huquq bilan bog‘liqligi jamiyatda inson xatti-harakatlarini tartibga soluvchi axloqiy 
me’yorlarning huquqiy normalarning mazmuni, shakllanishi va qo‘llanilishiga ta’sir ko‘rsatishida namoyon 
bo‘ladi. Huquq esa axloqiy qadriyatlarni davlat tomonidan majburiy bajarilishi ta’minlangan rasmiy me’yorlar 
orqali mustahkamlashga xizmat qiladi.

O‘zbekiston Respublikasida davlat va jamiyatda qonuniy huquq va erkinliklarni tartibga soluvchi hamda 
himoya qiluvchi uchta javobgarlik kodeksi mavjud: Jinoiy javobgarlik kodeksi, Ma’muriy javobgarlik kodeksi va 
Fuqarolik kodeksi. Ushbu kodekslar orqali jamiyatda fuqarolarning huquq va erkinliklari ta’minlanadi.

Axloqning din bilan bog‘liqligi shundan iboratki, ko‘plab axloqiy me’yorlar diniy ta’limotlar orqali shakllanadi 
va insonning hayotiy xulq-atvorini tartibga solishda muhim yo‘riqnoma bo‘lib xizmat qiladi. Masalan, halollik 
tamoyili din nuqtai nazaridan har qanday muomalada halol bo‘lish zarurligi bilan izohlanadi, axloqiy jihatdan 
esa inson halolligi jamiyatda ishonch va barqaror munosabatlarni ta’minlaydi.

Axloq qadriyatlar bilan bevosita bog‘liq bo‘lib, axloqiy qoidalar ko‘pincha jamiyat yoki shaxs tomonidan 
qadrlanadigan ideallar va tamoyillarga asoslanadi. Qadriyatlar axloqiy xatti-harakatlar uchun muhim yo‘l-yo‘riq 
vazifasini bajaradi. Jumladan, mehribonlik va hamdardlik qadriyati boshqalarni qadrlash va ularga yordam 
berish zarurligini ifodalaydi, bu esa axloqiy me’yor sifatida kasal yoki qiyin vaziyatdagi insonlarga yordam 
ko‘rsatishda namoyon bo‘ladi. Adolat qadriyati esa hamma uchun tenglik, haqiqat va huquqni hurmat qilishni 
anglatib, insonning boshqalar bilan munosabatda adolatli bo‘lishi va birovning huquqini buzmasligini taqozo 
etadi.

XULOSA VA TAKLIFLAR
Axloqiy kompetensiyalar – bu insonning axloqiy me’yor va qadriyatlarga asoslanib to‘g‘ri qaror qabul qila 

olish, mas’uliyatli va halol xulq-atvor namoyon eta olish qobiliyatidir. Oddiy qilib aytganda, bu “nima to‘g‘ri, nima 
noto‘g‘ri” ekanini anglab, shunga mos ravishda harakat qilish ko‘nikmasidir.

Axloqiy kompetensiyalarga halollik, ya’ni rostgo‘y va vijdonli bo‘lish, mas’uliyat, o‘z harakatlari uchun 
javob bera olish, hurmat, boshqalarning huquqi va fikrini qadrlash, adolat, teng va haqqoniy munosabatda 
bo‘lish, empatiya, boshqalarning his-tuyg‘ularini tushuna olish, hamda bag‘rikenglik, turli fikr va qarashlarga 
toqatli bo‘lish kabi sifatlar kiradi. Ushbu kompetensiyalar maktab va ta’lim jarayonida, ish joyida (kasbiy etika 
doirasida), jamiyat va oilada, shuningdek, rahbarlik faoliyatida muhim ahamiyat kasb etadi.

Masalan, o‘qituvchi o‘quvchilarga baho qo‘yishda adolatli bo‘lsa yoki rahbar qaror qabul qilish jarayonida 
jamoadagi barcha a’zolarning manfaatini inobatga olsa, bu holatlar axloqiy kompetensiyaning amaliy namu-

nalari hisoblanadi. Bo‘lajak o‘qituvchilarda axloqiy kompetensiyalarni shakllantirish nafaqat nazariy bilim berish, 
balki shaxsiy namuna, muhit va amaliy tajriba orqali tarbiyalash jarayonini ham o‘z ichiga oladi.

Bu jarayonda qadriyat va kasbiy etika asoslarini o‘rgatish, pedagogik etika, kasbiy mas’uliyat, adolat va 
halollik tushunchalarini chuqur anglatish, o‘qituvchining jamiyatdagi o‘rni va ma’naviy mas’uliyatini tushun
tirish hamda “o‘qituvchi – namuna” tamoyilini shakllantirish muhim ahamiyatga ega. Shuningdek, oliy ta’lim 
muassasalaridagi professor-o‘qituvchilarning o‘zlari axloqiy namuna bo‘lib, halollik, hurmat va adolatni amalda 
ko‘rsatishi, talabalarga nisbatan xolis va insonparvar munosabatda bo‘lishi zarur.

Umuman olganda, bo‘lajak o‘qituvchilarda axloqiy kompetensiyalarni shakllantirish uzluksiz, tizimli va 
kompleks jarayon bo‘lib, unda bilim, shaxsiy namuna, amaliy tajriba va o‘zini anglash jarayonlari o‘zaro uyg‘un 
holda faoliyat yuritishi lozim.

Foydalanilgan adabiyotlar ro‘yxati:
1.	 Roxat Gaybullayevna Safarova, pedagogika fanlari doktori, professor. “Bo‘lajak o‘qituvchilarni pedagogik hamkorlik 

faoliyatiga tayyorlash imkoniyatlari” mavzusidagi maqolasidan.
2.	 O‘zbekiston Respublikasi Prezidentining 2023-yil 11-sentabrdagi “O‘zbekiston – 2030” strategiyasi to‘g‘risidagi 

PF-158-sonli Farmoni.
3.	 Guliston davlat universiteti tayanch doktoranti Xudoynazarova Zulayho Sohibnazarovaning “Talabalarda kommunikativ 

kompetentligini rivojlantirishga innovatsion yondashuvlar” mavzusidagi maqolasidan.
4.	 O‘zbekiston Respublikasi Prezidentining 2022-yil 28-yanvardagi “Yangi O‘zbekistonning 2022–2026-yillarga mo‘ljal-

langan taraqqiyot strategiyasi to‘g‘risida”gi PF-60-sonli Farmoni.
5.	 O‘zbekiston Respublikasi Prezidentining 2019-yil 8-oktabrdagi “O‘zbekiston Respublikasi oliy ta’lim tizimini 2030-yil-

gacha rivojlantirish konsepsiyasini tasdiqlash to‘g‘risida”gi PF-5847-sonli Farmoni.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

